
612 hitz

Espainiako historia 

Angel Rekalde, idazlea 

Askotan hitz egin dugu historiaz eta gure gaurko gizarte globalizatuetan jokatzen duen rolaz. Eta gu, hain kezkatsu, milika, duda-mudaz beterik, iraganik, identitaterik, herririk ba ote dugun erabakitzen ari garen bitartean, hegoaldetik okupatzen gaituen Estatua gau eta egun ari da lanean guretzat ipuin miragarriak asmatzen. Oraingoan, Historiaren Akademia, Kultura Ministerioaren eskutik sekulako aurrekontua duen hori, Espainiako Historiaren Hiztegi Biografiko Handia prestatzen ari da. 40.000 espainiar, abertzale handiak denak, agertzen dira xehetasun guztiekin proiektu erraldoi horretan, Matusalenen garaitik hasita. Emaitzen arabera, botijoa espainola zen jadanik faraoien garaian, Atapuercan, eta akaso meteoritoak dinosaurioak akabatu zituenean ere bai. Ikus ditzagun izendegi espainola osatzen duten sarreretako batzuk. 

Boabdil, Muley Hacen errege nazariaren eta Fatima printzesaren semea. Garaitua eta bere erreinutik egotzia izan zen. Hari buruz kontatzen dutenez, garaiturik hiria utzi behar izan zuzenean, hauxe entzun behar izan zuen: «Egin negar emakume gisa gizon gisa defendatzen jakin ez duzunagatik». Errege katolikoek konkistatu zuten lurraldeetatik erbesteratua. Naziotasunez, granadarra. 

Maimonides, matematikari, astronomo eta fisikaria, Kordobako kalifatokoa, judua, Kairoko rabino nagusia eta Saladinoren mediku pertsonala. Ezbaian daudenen gida delakoan, judaismoko sinesmenak eta Aristotelesen printzipioak bateratzen saiatu zen, bere arabierazko bertsioan. Israelgo hamabi tribuak bezain espainola da. 
El Greco, egia da, kasu honetan, Espainiako gortean zerbait pintatu zuela. Alabaina, Domenikos Theotokópoulos Kandian jaio zen, Kretan, Veneziako errepublikaren agintepean. Minotauroa edo labirintoa bezain espainola da. Datua interesatzen zaionarentzat, beti grekoz sinatzen zuen. Bere koadro asko Museo Metropolitarrean (New York-ekoan, badaezpada ere) daude. 

Athaualpa, errege inka, gaur Peru deitzen dugun lurraldekoa. Bere anaia Huascarrekin botere-borrokan murgilduta zegoelarik, Pizarro bidelapur espainolak engainatu, harrapatu, bahitu, haren pisua urrean balioztatu, urre hori lapurtu eta erahil egin zuen. Athaualpari ez zaio Espainiarekiko beste harremanik ezagutzen. 

Anibal Barca, Kartagokoa, hiri haren hondakinik geratu ez bada ere, oraingokoak erromatarrenak baitira. Delenda est Cartago. Gerra punikoetan tropak Erromaren aurka gidatu zituen jeinu militarra izan zen. Alpeak elefanteen eta mertzenarioen armadarekin zeharkatu zituen, epopeia gogoangarrian, eta erromatarrak borroka kontaezinetan garaitu zituen. Baina ez zen Erroman sartu, nahiz eta eskura eduki. Udako oporrak Puerto Banusen igarotzen zituen Faisal erregea bezain espainola da. 

Kristobal Kolon, Genoakoa, itsas pirata eta mertzenarioa, marinel gipuzkoarrak zeramatzaten hiru ontzitan Atlantikoz bestaldeko lurraldeetara iritsi zen. Gertakari hura zoritxarrekoa izan zen hango biztanleentzat, hurrengo mendean espainolen genozidioak ehun milioi amerikar hil baitzituen. 

Juan Sebastian Elkano, Getariako marinela, Magalhaes portugesaren agindupean ontziratuta, mundu osoari bira eman zion lehena. Herrira egoera negargarrian itzuli zen; ez zuen sekulan bere soldata jaso, eta haren senitartekoek eta oinordekoek urte luzetan ibili ziren auzitan ogasun espainolarekin. Ongi merezia, lapurrekin ibiltzeagatik. 

Lucio Seneca, Kordobako filosofoa, erromatarren inperioaren garaikoa. Egiptoko prefektua eta Korsikan erbesteratua. Neronen tutorea Erroman eta Burrusen adiskidea. Bizitzaren laburtasunaz bere lana sumindurari buruzkoa da, eta bere bizitzan «hispanicus» izatearen ideiaz egiten duen aipamen bakarra izan daiteke. 

Cayo Julio Cesar, enperadore erromatarra, Galiak konkistatu zituena, Ponpeio garaitu zuena (haren omenezko Pompei-iluna hiriaren atsekaberako; gaur egun hiri hori Pamplona edo Iruña dugu). Rubikon igaro zuen; iritsi, ikusi eta garaitu. Brutoren esku galdu zuen bizia. Ez dago garbi Puerto Banusetik ere igaro ote zen. 

Santxo, Peñalengoa, edo Santxo VII Azkarra, edo Blanka Nafarroakoa, edo zerrendako beste edozein. Nafarroako gainerako errege-erreginek bezalaxe, Iruñean zuten agintea. Ez gara monarkiaren aldeko aldarrikapenekin hasiko, noski. Baina ez dago modurik jakiteko zer arraio egiten duten errege godoen zerrendan. 
Averroes, filosofo arabiarra, Meskita Handiko Kadiaren biloba eta Kordobako kalifaren medikua. Bere obra teologia musulmana sinesmenezkoa eta Aristoteleren pentsamendua arrazionala bateratzeko saioa izan zen. Saio hori, argi denez, ez da batere hispanikoa edo gaztelaua. 

Augusto enperadorea, Bolivar askatzailea, Abderraman, Frantzisko Xabier, etab, etab. Zerrenda txundigarria da, ustezko espainol horiena. Jakina, ez dago beltz bakar bat ere. Horixe bakarrik behar genuen! 
Hobe lukete Franco, Luis Candelas, Canovas del Castillo, Aznar, Josemaria el Tempranillo eta enparauekin geratzea. Benetan berenak direnekin. 
